
ЗАХИДАЛ 69

	 

	ИХ ЖУУЛЧИН МАРКО ПОЛО

	 

	1932 оны зургаадугаар сарын 27

	 

	Хар Хорин дахь Их хааны орд˗өргөөний тухай, монголчуудын алдар цуу, ялалтыг бишрэн шүтсэн худалдаачид, гар урчууд, эрдэмтэд, элч төлөөлөгчид үй олноороо тийш хөврөн очиж байсан тухай би чамд бичсэн билээ. Бас монголчууд өөрсдөө ихэд таалан үздэг байсан учраас тэд тэгж тийш олноороо очиж байжээ. Ер нь монголчууд бол зарим юмаараа асар их авьяаслаг, хөгжсөн, зарим юмаараа болохоор хүүхэд шиг байдалтай хачин гайхалтай улс байв. Тэдний аймшигтай харгис хэрцгий байдал нь ч гэсэн хүүхдийн явдал шиг байдаг байв. Чухамхүү хүүхдийн хөнгөн шулуун зан л тэрхүү хэрцгий догшин дайчдыг тийм цагаан цайлган сэтгэлтэй болгосон болов уу гэж би боддог. Түүнээс хэдэн зуун жил өнгөрсний дараа Энэтхэгт моголууд гэж нэрлэдэг байсан тэдгээр монголчуудын нэг нь манай орныг эзлэн авсан юм. Тэр бол Бабур гэгч бөгөөд эх нь Чингисийн удмын хүн байлаа. Тэр Энэтхэгийг эзэлж аваад сэрүүн салхи, цэцэг навчис, Кабулын цэцэрлэгт хүрээлэн, амтат тарвас, умард нутаг тэргүүтнээ санаашран байжээ. Тэр бол өгөөмөр сэтгэлтэй, бичсэн дуртгалаас нь ч үзсэн хүнлэг, сэтгэл татам хүн байжээ. 

	Тийнхүү монголчууд гадаадынхан ордондоо зочлон ирэхийг ихэд таашаадаг байв. Тэд эрдэм мэдлэгтэй болох гэж их хүсдэг гадаадынхнаас юм сурч авахыг их боддог ажээ. Чингис хаан бичиг үсэг гэгч юм байдгийг мэдээд түүний ач холбогдлыг доорхноо ухааран түүнийг сурч авахыг жанждадаа тушааж байсан гэж би чамд нэгэнт өгүүлсэн шүү дээ. Монголчууд ил шууд зантай, юмыг тусгаж авахдаа сайн, бусдаас сурахдаа их авьяаслаг хүмүүс байв. Хубилай хаан Бээжинд ирж суусныхаа дараа доорхноо л Хятадын дотор шүтэгдсэн хаан болж ялангуяа гадаадынхныг хүлээн авахдаа их дуртай байв. Венецээс ирсэн ах дүү Никколо Поло, Маттео Поло гэдэг хоёр худалдаачин түүн дээр очиж байжээ. Тэднийг худалдаа хийх зорилгоор Бухар хотноо ирээд байх үед нь Хубилай хаанаас Перст сууж байсан Хулагуд илгээсэн элч нар тэдэнтэй уулзжээ. Тэгээд тэдэнтэй зам нийлэхээр тохиролцон хамт явсаар Бээжинд Их хааны өргөөнд хүрэлцэн ирж байжээ. 

	Никколо Маттео хоёрыг Хубилай хаан хүлээн авч уулзсанд тэд Европ орны тухай, христос ба Ромын пап ламын тухай ярьж өгсөн аж. Хубилай хааны санаанд таалагдсан бололтой, тэр христосыг ихэд сонирхон байжээ. Тэрээр 1269 онд ах дүү хоёр Полог Европ нутагт нь буцааж, Ромын папт элчээр илгээжээ. Христосын ёсыг сэнхрүүлэн тайлбарлаж чадах, «таван эрдэмд мэргэжсэн, ухаантай» зуун эрдэмтэн мэргэд ирүүлж өгнө үү гэж Хубилай папаас хүссэн байлаа. Гэвч ах дүү Пологийн Европ ба папад буцаж очсон хэрэг бүтсэнгүй ажээ. Тэр үед зуун тийм эрдэмтэн мэргэд олно гэдэг боломжгүй хэрэг байв. Тэр хоёр тэндээ хэдэн жил суусныхаа дараа христосын хоёр лам дагуулан буцаж аялжээ. Тэр хоёроос гадна бас Никкологийн хүү Марко гэгч залууг дагуулан авч явсан нь тун чухал явдал болсон байв. 

	Тийнхүү гурван Поло аглаг хуурай Ази тивийг туулсан асар урт аян жуулчлалынхаа замд оржээ. Тэр үедээ ямар их холын аян жуулчлал байсан гэж санана! Одоо ч гэсэн гурван Пологийн явсан замаар дахин явбал даруй бараг жил явж туулах хэрэгтэй болно. Тэд зарим үедээ Саюнь˗Цзаны явсан хуучин замаар явж байжээ. Тэд Палестиныг дайран Арменд ирж, дараа нь Месопотами орж, Персийн буланд хүрч тэнд Энэтхэгийн худалдаачидтай уулзаж байжээ. Дараа нь Персийг дайран Балх орж, тэндээсээ Кашгарын уулсыг дамжин цааш хөдөлж Хотан нутгийн Лобнуур гэдэг төөрөлдүүлэгч нуурт хүрчээ. Дараа нь дахин цөл говь туулан Хятадын тал нутагт, улмаар Бээжинд иржээ. Тэд улсаас олгосон үнэмлэх бичигтэй, Их хаанд өөрт нь өгч явуулсан алтан бүстэй байв. 

	Тэр бол эртний ромын үед Хятад, Сирийн хооронд явдаг байсан эртний аян жингийн зам байлаа. Саяхан би шведийн судлаач, жуулчин Свен Гединий Их говийг туулсан жуулчлалын тухай уншлаа. Тэр Бээжингээс өрнийг чиглэн гарч их говийг туулан Лобнуур хүрч дараа нь Хотан нутгаар дайран цааш явжээ. Тэр орчин үеийн бүх багаж хэрэгсэлтэй байсан ч гэсэн экспедиц нь бас л гачигдаж дутагдахын бэрхшээл амссан ажээ. Тэгвэл долоон зуу, нэг мянга гурван зуун жилийн өмнө энэ замаар Поло, Сюань Цзан нарын аялсан жуулчлал ямар шүү байсан байж таарах вэ? Свен Гедин сонирхолтой нээлт хийсэн байв. Лобнуур түрүүчийнхээ байсан газарт байхгүй байсныг тэр олж тогтоожээ. Эрт дээр дөрөвдүгээр зууны үед Лобнуурт цутгадаг байсан Тарим гол урсгалаа өөрчлөн түрүүчийнх нь голдирол говийн элсэнд доорхноо шургасан байжээ. Тэнд байсан эртний Лулянь хот гадаад ертөнцөөс таслагдан оршин суугчид нь хувь зохиолынхоо эрхээр хотыг хаяж явсан байжээ. Гол урсгалаа өөрчилснөөс болж нуур болон эртний худалдааны ба аян жингийн зам ч өөрчлөгджээ. Дөнгөж саяхан хэдхэн жилийн өмнө Тарим гол бас урсгалаа өөрчлөн түрүүчийнхээ урсаж байсан газраар урсах болсныг Свен Гедин бас олж тогтоожээ. Нуур ч мөн тэгж өөрчлөгдсөн байлаа. Тарим гол дахин эртний Лулянь хотын туурийн дэргэдүүр урсах болж тиймээс нэг мянга зургаан зуун жил ашиглагдаагүй байсан эртний тэр зам дахин ашиглагдаж болох боловч одоо түүгээр тэмээ биш, харин авто машин явах болно биз. Тийм учраас Лобнуурыг төөрөлдүүлэгч нуур хэмээн нэрлэх болжээ. Тарим гол Лобнуур хоёр байраа өөрчилсөн байсан гэдгийг би чамд ярилаа, энэ нь голын урсгал өөрчлөгдөхөд бүхэл бүтэн нутаг орны байдалд яаж тусгалаа олдог, улмаар түүхийн явцад яаж нөлөөлж байдаг талаар чамд зарим нэг төсөөлөл өгөх биз. Төв Ази эрт үед хүн ам шигүү суудаг тэндхийн ард түмэн өрнөд өмнөдийг байлдан дагуулахаар дараа дараалан очиж байсныг бид үзлээ. Гэтэл өнөөдөр Төв Ази хэдхэн цөөн хоттой, хүн ам цөөтэй бараг цөл говь болжээ. Тэр үед тэнд ус унд ихтэй, тэгээд ч олон хүн суудаг байсан нь магад. Харин уур амьсгал хуурайсаж, усны нөөц багадахын хэрээр хүн ам нь шилжин одох болжээ. 

	Тэр урт удаан жуулчлал нэгэн давуу талтай байлаа. Шинэ хэл буюу ер нь олон хэл сурах хугацаа гардаг байв. Гурван Поло Венецээс Бээжин хүртэл гурван жил хагас явж хүрсэн тэр урт хугацаанд Марко монгол, хятад хэл сурсан байж ч болох юм. Марко Их хааны дотнын хүн нь болж бараг арван долоон жил түүний дэргэд суужээ. Түүнийг эзэн захирагчаар томилсон тул Хятадын янз бүрийн нутагт албан ёсны төлөөлөгчөөр очиж байжээ. Марко болон түүний эцэг хэдийгээр эх нутгаа санаж, Венецдээ буцаж очихыг хүслээ ч гэсэн хаанаас зөвшөөрөл авна гэдэг хялбар биш хэрэг байв. Эцсийн эцэст нутаг буцах аятай тохиолдол тэдэнд олджээ. Перст Иль хаадын эзэнт улсыг захирч байсан Хубилайн үеэл дүү эхнэрээ үхүүлсэн ажээ. Тэгээд тэр дахин гэрлэхийг хүссэн авч түрүүчийнхээ эхнэрт өөрийн омгийн биш ямар ч хүнтэй суухгүй гэж ам өгсөн байжээ. Тиймээс Аргун (тийм нэртэй байв) Бээжин рүү Хубилай хаанд элч явуулж өөрийнхөө омгоос сайн эхнэр олж явуулахыг хүсжээ. 

	Хубилай хаан залуухан монгол хатан сонгож олоод туршлагатай жуулчид болох гурван Пологоор түүнийг хүргүүлэхээр явуулсан байна. Тэд тэнгисээр Өмнөд Хятадаас Суматар руу аялан гарч хэсэг зуур тэнд байжээ. Тэр үед Суматарт Шривиджайн буддын эзэнт улс цэцэглэн мандаж байсан боловч унах тийшээ хандсан байлаа. Тэд Суматраас Өмнөд Энэтхэгт очжээ. Марко Өмнөд Энэтхэгийн Пандьегийн улсын Каял гэдэг сайхан боомтод очиж байсан гэж би чамд ярьсан. Хатан хаан, Марко болон түүний бүх дагуулууд Энэтхэгт их л удтал байжээ. Хоёр жил болоход Перс хүрч чадах байсан учир тэд нэг их яарахгүй байсан бололтой байв. Тэгтэл нөхөр болох хүн нь үхжээ! Тэр дэндүү удаан хүлээсэн байв. Гэвч түүний үхсэн явдалд нэг их уй гашуу болсонгүй. Залуу хатан хаан насны хувьд илүү тохирох Аргуны хүүтэй дэр нэгтгэжээ. 

	Поло нар хатан хааныг хүргэж өгөөд Константинополийг дамжин цааш эх орныхоо зүг хөдөлжээ. Тэд нутгаас гарснаас хойш хорин дөрвөн жил болоод 1295 онд Венецдээ хүрчээ. Тэднийг таньж мэдэх ч хүнгүй байв. Тэд хуучин танил, анд нөхдөдөө сэтгэгдлээ ярьж өгөхөөр найр хийжээ. Тэгээд ид хөгжилдөн наргиж байснаа элэгдэж хуучирсан хувцасныхаа дотрыг ханзалж эхэлжээ. Тийнхүү зочдын нүд булаам алмас эрдэнэ бадмаараг, маргад эрдэнэ зэрэг есөн өнгийн үнэт эрдэнэсийн чулуу гаргаж иржээ. Гэвч Хятад, Энэтхэгт хийсэн сонин аяллынхаа тухай Пологийн ярьсныг цөөхөн хүн итгэж байсан гэж ярилцдаг. Марко, түүний эцэг, өвөг эцгийнх нь ярьсныг хэтрүүлсэн дэгс зүйл гэж тэд бодож байжээ. Өөрийнхөө бяцхан Венецийн бүгд найрамдах улсдаа дассан тэд Хятад ба азийн бусад орны хэмжээ дамжаа, эд баялгийг төсөөлж огтхон ч чадахгүй байжээ. 

	Түүнээс гурван жилийн дараа 1298 онд Венец Генуятай дайтав. Тэр хоёр хот улс хоёул тэнгисийн гүрэн бөгөөд өөр хоорондоо өрсөлддөг байв. Тэр хоёрын хооронд тэнгисийн их тулалдаан болжээ. Тэгээд Венецийнхэн ялагдаж, олон мянган хүн нь генуягийнханд олзлогджээ. Тэдгээр олзлогдогчдын дотор бас бидний анд нөхөр Марко Поло орсон байв. Тэр Генуягийн шоронд сууж байхдаа жуулчлалынхаа тухай бичсэн буюу чухамдаа хэлж өгч бичүүлжээ. «Марко Пологийн жуулчлал» гэдэг ном тэгж хэвлэгдэн гарсан ажээ. Сайн шиг ажиллаж чадвал шорон ч бас хэрэгтэй байдаг байна шүү!

	Марко «Жуулчлалынхаа» номд Хятадын тухай, тэр орноор хийсэн олон удаагийнхаа аяллын тухай ихээхэн анхааран дурджээ. Тэр бас Сиам, Ява, Суматра, Цейлон, Өмнөд Энэтхэгийн тухай ч бичжээ. Дорно зүгийн бүх орноос ирсэн олон хөлөг онгоц хөлхөлдөн байдаг Хятадын тэнгисийн том боомтуудын тухай тэр тодруулан өгүүлжээ. Зарим нь гурван зуугаас дөрвөн зуун хүнтэй тийм том хөлөг онгоцнууд байсан ажээ. Хятад улс олон хот, сууринтай, уран дархны үлэмжхэн газартай, тэр нь «торгон нэхмэл, хоргой, элдэв гоё сайхан нэхмэл» хийдэг хөгжин цэцэглэсэн орон байсан. «Сайхан сайхан усан үзэм, тариалан, цэцэрлэгт хүрээлэнтэй, бүх замын дагуу гоц сайхан дэн буудлын газруудтай байв гэж тэр бичсэн байлаа. Эзэн хаадын албан залгуулдаг тусгай өртөөтэй байдаг гэж тэр өгүүлсэн байв. Тэр албыг хоногт дөрвөн зуун милийн хурдаар явах өртөөлсөн морьдоор залгуулдаг байсан нь тун муугүй хурд ажээ! Хятадын оршин суугчид түлээний оронд газраас хар чулуу малтаж түлдэг байсан гэж бид номоос уншиж мэдсэн билээ. Энэ бол тэд уурхай ухаж чулуун нүүрсийг түлшинд хэрэглэдэг байсан гэсэн үг юм. Хубилай хаан цаасан мөнгө гаргаж байсан, өөрөөр хэлбэл яг өнөө үеийнх шиг алтан батал гаа бүхий гүйлгээнд хэрэглэх цаасан тэмдэгт гаргаж байжээ. Орчин үеийн зээлийн арга бүр тэр үед хэрэглэгдэж байсныг харуулсан энэ явдал маш сонин баримт юм. Хятадад Иоанны лам нараар толгойлуулсан христос шашинтны суурин байдаг гэж Марко номдоо бичсэнийг үзээд Европынхон ихэд гайхаж байв. Энэ бол Монголд эртний зарим несториан шашинтан байсан нь магад гэсэн үг. 

	Марко Поло номдоо Япон, Бирм, Энэтхэгийн тухай тэгэхдээ заримыг нь нүдээр үзсэн, заримыг нь дуулж сонссоноо бичжээ. Маркогийн ном бол аялал жуулчлалын гайхамшигтай түүх байсан, одоо ч тийм хэвээр байгаа билээ. Тэр ном өөр өөрсдийн жижигхэн оронд нягт шигүү оршин суугч европын хүн ардын нүдийг нээн өгчээ. Тэр нь их газрын сүр хүч, эд баялаг, элдэв явдлын тухай биет төсөөллийг тэдэнд бий болгожээ. Тэр ном хүмүүсийн санаа сэтгэлийг хөдөлгөж аялал жуулчлал хийх дур хүсэл төрүүлж, хялбар олз омог олох хорхойг нь хөдөлгөн алс хол тэнгисийг аян хийх сонирхол төрүүлжээ. Европ өсөн өндийв. Түүний шинэ залуу соёл иргэншил хөл дээрээ зогсож, дундад эртний үеийн түгжигдмэл байдлын эсрэг тэмцэх болжээ. Европ бүрэн эрч хүчээ авч идэр залуугийн цог жавхаагаа харуулах болов. Далай тэнгисээр аялж олз омог олох гэсэн тэр эрмэлзэл нь хожим европынхныг Америк руу, Сайн итгэлт (Доброй Надежди) хошууг тойрон Номхон далай руу, Энэтхэг, Хятад, Японыг зүглэн аялахад хүргэжээ. Тийнхүү тэнгис дэлхийн гол зам болж тив дамжсан их аян зам урьдынхаа ач холбогдлыг алджээ. 

	Марко Полог явснаас хойш удалгүй Хубилай хаан нас баржээ. Хятадад түүний үндэслэн байгуулсан Юань улс удаан тогтнож чадсангүй. Монголчуудын ноёрхол унах замдаа хурдан орж, Хятад орон даяар харь нутгийнхны эсрэг үндэсний хөдөлгөөн өрнөж эхэлжээ. Жаран жилийн дараа монголчууд Өмнөд Хятадаас хөөгдөж, Нанжинд хятад хүн эзэн хаан суух болжээ. Түүнээс хойш арван жилийн дараа 1368 онд Юань улс бүрмөсөн мөхөж монголчууд түмэн газрын урт Цагаан Хэрмийн цаана хөөгдсөн юм. Тай нарын Мин гэгч өөр их эзэнт улс тавцан дээр гарч иржээ. Тэр эзэнт улс урт удаан хугацааны турш, бараг гурван зуун жил Хятадад ноёрхжээ. Энэ үеийг соёл хөг жин цэцэглэсэн гэрэлт үе гэж үздэг байна. Бусад орныг булаан эзлэх гэж оролдох зэрэг харгис балмад явдал гараагүй ажээ. 

	Монголын эзэнт улс Хятадад унаснаар Хятад ба Европын хоорондын харилцаа зогсжээ. Хуурай газраар явах зам аюулгүй биш болж тэнгисийн зам бага хөгжсөн байлаа. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

	Өрөлтөд 1986—12—9. 

	Хэвлэлтэд 1987—1—25

	Цаасны хэмжээ 84x108 1/32 

	Хэвлэсэн тоо 10000

	ХГ № 52/86 Зах № 374 

	Хх 13,25 Хнх 22,26 Тх 20,85 

	Үнэ 5 төг 10 мөн

	 

	Улсын Хэвлэлийн Газар. 

	Улаанбаатар Элдэв˗ Очирын гудамж, 7.

	 

	Д. Сүхбаатарын нэрэмжит Хэвлэлийн комбинатад хэвлэв. 

	Улаанбаатар, Сүхбаатарын талбай, 6.

